
విఘ్నముల నెల్ల జురుకొట్టు వెదకి వెదకి

తాటికంబంబు సవ్యహస్తమునఁ దాల్చి.

	క.	
వికటానన యనుదేవత

మకుటాంగదకటకహారమండన కాళీ

నికటమున నుండుఁ బాయక

యకలంకశశాంకశకల మౌదల వెలుఁగన్.

	క.	
ఉద్దాలకతీర్థంబున

నుద్దాలకనామధేయుఁ డుడుపతిమకుటుం

డుద్దండదండధరమద

భిద్దోఃఖట్వాంగుఁ డుండుఁ బ్రియ మెసలారన్.

	గీ.	
అందు వసియించు యమదంష్ట్ర యనెడు దేవి

పూర్వదిగ్భాగమునకు విభూష యగుచు

నమ్మహాశక్తి నవమందహాస మైన

మెల్లచూపున వలపించు మృడునిమనము.

	గీ.	
తారకేశ్వర మనెడుతీర్థంబునందుఁ

దారకేశ్వరదేవు నిద్ధప్రకాశుఁ

దారకేశ్వరరేఖావతంసు శివుని

దారక బ్రహ్మనిధిఁ గొల్చు ధన్యతముఁడు.

	సీ.	
ఆతారకేశ్వరం బనుతీర్థ మేలెడు

        దారకేశ్వరుని ప్రత్యంతభూమి

సప్తపాతాళవిష్కంభతాలుద్వయీ

        భీకరంబును దందశూకరాజ

జిహ్వాలతంబును జీమూతవిధ్యుక్త

        రోష్ణంబును ధరాధరోష్ఠదళము

